
2 верасьня ў Друскінінкаі ад-
былася сустрэча прэм'ер-
міністра Беларусі Сяргея 

Сідорскага зь летувіскім кале-
гам Гедымінасам Кіркіласам. 
Некалькімі тыднямі раней на па-
межным пераходзе Сідорскі суст-
рэўся з кіраўніком латвійскага ўра-
ду Іварам Годманісам.

На думку назіральнікаў, гэта 
сьведчыць аб жаданьні Эўразьвязу 
заахвоціць Менск да збліжэньня. 
Рэч у тым, што ў свой час Брусэль 
увёў забарону на кантакты зь бе-
ларускімі чыноўнікамі, ранг якіх 
вышэйшы за намесніка міністра. 
Так што зараз фактычна ЭЗ па-
рушае ўласнае табу. Разам з тым, 
гэта можна трактаваць і як прая-
ву разумнай гнуткасьці. Менавіта 
зараз зьявіўся асаблівы шанец на 
нармалізацыю дачыненьняў між 
Беларусьсю і Захадам, паколькі 
кіраўніцтва краіны шукае пара-
тунку ад расейскай эканамічнай 
ды палітычнай экспансіі.

На сустрэчы ў Друскінінкаі 
Гедымінас Кіркілас зазначыў: 
«Беларусь ступіла на шлях прагрэ-
су — запрасіла назіральнікаў АБСЭ 
і вызваліла палітзьняволеных». Як 

паведамляюць летувіскія мэдыі, 
Г. Кіркілас назваў гэтую сустрэ-
чу «вельмі сяброўскай». Ён пад-
крэсьліў, што для Летувы дачы-
неньні зь суседняй Беларусьсю не-
пазьбежныя (краіны маюць агуль-
ную мяжу працягласьцю больш за 
670 кілямэтраў). Са слоў летувіска-
га прэм’ера, яго краіна зацікаўле-
ная ў палягчэньні візавага рэ-
жыму і працэдуры перасячэньня 
мяжы для грамадзянаў Беларусі. 
Паводле Кіркіласа, 60 эўра за ле-
тувіскую візу — гэта зашмат, але 

палітычнае рашэньне датычна 
зьніжэньня кошту візаў для бела-
русаў краіны Эўразьвязу мусяць 
прыняць супольна.

Беларускаму і летувіскаму боку 
ёсьць аб чым пагаварыць на эка-
намічныя тэмы. Летува зацікаўле-
ная перавальваць праз порт 
Клайпэды больш калійных угна-
еньняў, нафтапрадуктаў ды іншых 
грузаў зь Беларусі, бо гэта дае знач-
ны прыбытак у бюджэт. Акрамя 
таго, летувіскі бізнэс бачыць пэр-
спэктыўныя нішы ў Беларусі, дзе 
да таго ж распачынаецца маштаб-
ная прыватызацыя.

А паколькі Летува на запатра-
баваньне Брусэлю зачыняе на-
лета Ігналінскую АЭС, то Вільня 
зацікаўленая таксама атрымліваць 
электраэнэргію з Украіны транзы-
там празь Беларусь, а ў пэрспэкты-
ве — купляць беларускую электра-
энэргію (Беларусь плянуе пабуда-
ваць першы з двух рэактараў сваёй 
АЭС у 2015 годзе). Аналітыкі да-
даюць, што супраца між Летувой і 
Беларусьсю ў энэргетычнай галіне 
асабліва акт уальная з улікам 
жорсткіх тэндэнцый у энэргетыч-
най палітыцы Расеі.

У Беларусь паедзе 20 
кароткатэрміновых 
польскіх назіральнікаў 

Візы на 
беларуска-летувіскай 
і беларуска-латыскай 
мяжы 

Чаму над уваходам 
у сядзібу Партыі 
БНФ вісіць 
бел-чырвона-белы 
сьцяг? 

«Эль-Аль» спыняе 
рэйсы ў Менск 

За Таню Казыру 
пакараем іншых дзетак

На думку экспэртаў, пакутлівы 
пошук шляхоў нармалізацыі дачы-
неньняў паміж Менскам і Захадам 
парадаксальным чынам набыў 
новыя шанцы ў выніку нядаўняй 
вайны на Каўказе. Жорсткія дзе-
яньні Крамля ў дачыненьні да 
Грузіі ўстрывожылі Вашынгтон і 
напалохалі Эўропу. Сёньня яна 
гатовая прыкладаць больш нама-
ганьняў, каб уцягнуць Беларусь 
у арбіту свайго ўплыву. У пры-
ватнасьці, у заяве па выніках экс-
траннага саміту ЭЗ 1 верасьня вы-
казаны намер разьвіваць прагра-
му «Усходняе партнэрства», якую 
ініцыявалі Польшча і Швэцыя і 
якая мае на мэце разьвіцьцё суп-
рацы зь Беларусьсю.

Беларускія аналітыкі зазнача-
юць, што ў заявах эўрапейскіх 
палітыкаў праглядаецца жадань-
не зьнізіць планку патрабавань-
няў для афіцыйнага Менску. 
Так, начальнік палітычнага адд-
зелу генэральнага сакратарыя-
ту Рады ЭЗ Хэльга Шмід днямі ў 
інтэрвію БелаПАН падкрэсьліла 
«асаблівую важнасьць таго, як бу-
дуць праведзеныя парлямэнцкія 
выбары, прызначаныя на 28 ве-
расьня. Калі яны пройдуць лепш, 
чым папярэднія выбарчыя кам-
паніі ў Беларусі, гэта надасьць 
новы імпульс разьвіцьцю нашых 
дачыненьняў».

Такім чынам, падкрэсьліваюць 
аналітыкі, гаворка вядзецца ўжо 
не аб празрыстых і дэмакратыч-
ных выбарах (на якія спадзявац-
ца зараз нерэальна), а толькі аб 
прагрэсе ў параўнаньні з папя-
рэднімі кампаніямі (якога дасяг-
нуць ня так ужо і цяжка, улічваю-
чы ступень брутальнасьці тых 
кампаній).

Так, па выніках рэгістрацыі кан-
дыдатаў у дэпутаты Палаты прад-
стаўнікоў улада, паводле выразу 
аднаго з аналітыкаў, «згуляла на 
мяжы фолу». Яна адсеяла каля 
траціны апазыцыйных прэтэн-
дэнтаў, але на дыстанцыі перад-
выбарчага спаборніцтва іх заста-
ецца каля сотні, у тым ліку блізу 
80 прадстаўнікоў Аб'яднаных дэ-
макратычных сілаў (АДС), уключ-
на з кіраўнікамі некалькіх апазы-
цыйных партый.

У выніку пасьля этапу рэгістра-
цыі сябры нетрывалай апазыцый-
най кааліцыі сур'ёзна разышліся ў 
пытаньні далейшай тактыкі. Так, 
Партыя БНФ ужо вырашыла, што 
на знак пратэсту супраць недэ-
макратычнасьці выбараў здымае 
сваіх кандыдатаў 23 верасьня — 
непасрэдна перад пачаткам гала-
саваньня. Між тым кіраўніцтва 
АДС бальшынёй галасоў выра-
шыла адсунуць рашэньне аб да-
лейшым удзеле кааліцыі ў пар-
лямэнцкіх выбарах да 21 верась-
ня. Прыхільнікі такога падыходу 
мяркуюць, што варта як мінімум 
выкарыстаць магчымасьці агіта-
цыйнага пэрыяду дзеля працы з 
электаратам.

Некаторыя аналітыкі прадказва-
юць далейшы раскол АДС і нават 
распад гэтай кааліцыі пасьля пар-
лямэнцкіх выбараў, бо праз сваю 
пярэстасьць (ад камуністаў да ан-
тыкамуністаў-нацыяналістаў) яна 
наўрад ці будзе здольная вылучыць 
адзінага кандыдата на наступныя 
прэзыдэнцкія выбары.

Тым часам 29—30 жніўня ў 
Менску з двухдзённым візытам па-
бываў намесьнік генэральнага ды-
рэктара Генэральнага дырэктарату 
па замежных сувязях Эўракамісіі 
Х'юга Мінгарэлі. Высо ка пас таў-
лены эўрачыноўнік сустрэўся зь 
міністрам замежных спраў Беларусі 

Сяргеем 
Мартынавым, 
прадстаўнікамі 
грамадзян-
скай суполь-
насьці і місіі 
на зі раль нікаў 
БДІПЧ АБСЭ. 
Аналітыкі рас-
ца нілі  в ізыт 
я к  с ы г на л  з 

Брусэлю аб гатоўнасьці да разма-
рожваньня дачыненьняў.

Частка беларускай апазыцыі 
крытыкуе Эўропу за пасьпешлівае 
зьмякчэньне пазыцыі па беларускім 
пытаньні. Некаторыя лічаць, што 
Захад здраджвае справе беларускай 
дэмакратыі дзеля прагматычнай 
супрацы зь цяперашнім рэжымам. 
Менскі палітоляг Андрэй Фёдараў 
зазначае: «Захад тут перад цяжкай 
дылемай. З аднаго боку, выбары, 
зразумела, будуць зусім ня ўзор-
нымі. Зь іншага — ёсьць рэаль-
ная небясьпека для незалежнасьці 
Беларусі. А калі гаворка ідзе аб не-
залежнасьці краіны, максымалізм 
Захаду ў беларускім пытаньні можа 
быць меней карысны, чым пэўная 
гнуткасьць».

С а  с в а й г о  б о к у,  э к с п э р т 
Беларускага інстыт у т у стра-
тэгічных дасьледаваньняў Дзяніс 
Ме л ь я н ц о ў  п а д к р э с ь л і в а е : 
«Натуральна, беларуская апазыцыя 

будзе выступаць супраць на-
рошчваньня кантактаў Беларусі 
з Захадам пры захаваньні існа-
га кіраўніка дзяржавы, нават калі 
апошні пойдзе на правядзень-
не ўнутрыпалітычных рэформаў 
ды эканамічную лібэралізацыю. 
І гэта будзе абгрунтоўвацца ў ма-
ральных катэгорыях, неабыякавых 
для Захаду. Аднак такую пазыцыю 
трэба прызнаць недальнабачнай і 
нават шкоднай для нацыянальных 
інтарэсаў Беларусі, бо яна пераш-
каджае выкарыстаньню гістарыч-
нага шанцу для краіны – выйсьці 
з-пад уплыву Масквы і далучыцца 
да заходняй цывілізацыі».

У сваю чаргу,  і  беларускае 
кіраўніцтва аказалася ў сытуацыі 
няпростага выбару. З аднаго боку, 
як ніколі магчымы дыпляматыч-
ны прарыў на Захад, што абяцае 
прыток інвэстыцый ды тэхналёгій. 
Зь іншага боку — Расея патрабуе 
праяў хаўрусьніцкай адданасьці, у 
прыватнасьці, праз прызнаньне са-
мастойнымі дзяржавамі Паўднёвай 
Асэтыі ды Абхазіі. За гэта Менск 
можа атрымаць эканамічныя 
бонусы.

У гэтай сытуацыі між мола-
там і накавадлам беларускае 
кіраўніцтва манэўруе. Пытаньне 
аб Паўднёвай Асэтыі і Абхазіі бела-
рускі прэзыдэнт у нядаўнім зваро-
це да расейскага калегі Дзьмітрыя 

Мядзьведзева 
прапанаваў 
вынесьці на 
абмеркавань-
н е  с а м і т у 
Арганізацыі 
Д а м о в ы  а б 
калектыўнай 
бясьпецы. У 
гэтую струк-
т у р у,  а к р а -
мя Беларусі 
і  Расеі,  уваходзяць Армэнія, 
Казахстан, Кіргізія, Таджыкістан, 
Узбэкістан.

Армянскі прэзыдэнт ужо даў зра-
зумець, што Ерэван не зьбіраецца 
прызнаваць мяцежныя правінцыі 
Грузіі. Мяркуючы па ўсім, ня надта 
гараць такім жаданьнем і кіраўнікі 
іншых дзяржаў — сябраў АДКБ. 
Так што ў беларускага кіраўніцтва 
ёсьць шанец як мінімум выйграць 
час дзеля наладжваньня стасункаў 
з Захадам. 

ПАЛІТЫКА Ű
У Беларусь паедзе 20 
кароткатэрміновых 
польскіх назіральнікаў 

Міністэрства замежных 
справаў Польшчы паведамляе, 

што на сайце Фундацыі 
імя Стэфана Баторыя 
апублікаваныя вынікі 
набору кароткатэрміновых 
назіральнікаў у рамках 
місіі АБСЭ на парлямэнцкія 
выбары ў Беларусі.

Да 27 жніўня Фундацыя Баторыя 
атрымала больш за 100 заяваў. 
Камісія, у склад якой увайшлі 
прадстаўнікі МЗС і Фундацыі, вы-
брала 20 удзельнкаў місіі. 

АФІЦЫЙНА Ű
Візы на 
беларуска-летувіскай 
і беларуска-латыскай 
мяжы 

Згодна з указам № 482, 
органы памежнай службы 
краіны змогуць у пэўных 
выпадках выдаваць візы 
грамадзянам Латвіі й Летувы 
ў памежных пунктах. 

Гэта дазволіць спрасьціць і 
істотна паскорыць атрыманьне 
беларускіх візаў замежнікам, якія 
накіроўваюцца ў Беларусь у сувязі 
зь цяжкай хваробай або сьмер-
цю блізкага сваяка ці сямейніка. 
Указ адносіцца таксама да адмыс-
лоўцаў чыгуначнага транспарту, 

якія расьсьледуюць выпадкі пару-
шэньня бясьпекі руху цягнікоў.

Памежныя службы Летувы й 
Латвіі ў названых выпадках так-
сама могуць выдаваць візы бела-
рускім грамадзянам.

АПАЗЫЦЫЯ Ű
Чаму над уваходам 
у сядзібу Партыі 
БНФ вісіць 
бел-чырвона-белы 
сьцяг? 

Кансультант упраўленьня 
грамадзкіх аб'яднаньняў 
Міністэрства юстыцыі 
Аляксандар Харытон 
пацікавіўся, чаму над уваходам 
у сядзібу Партыі БНФ вісіць 
бел-чырвона-белы сьцяг.

Каб зрабіць гэта, 
Аляксандар Харытон 
а с а б і с т а  н а в е д а ў 
сядзібу Партыі БНФ. 
С а крат ар  Упра вы 
папрасіла спадара 
Харытона дасылаць 
пытаньні й заўвагі ў 
пісьмовай форме, на 
што атрымала абя-
цаньне, што неўза-
баве Партыі БНФ будзе даслана 
пісьмовае папярэджаньне.

ЭКАНОМІКА Ű
«Эль-Аль» спыняе 
рэйсы ў Менск 

Ізраільская нацыянальная 
авіякампанія «Эль-Аль» 
адмяняе рэйсы ў Менск 
і Санкт-Пецярбург. 

Паводле дырэкцыі авіялініяў, 
згаданыя рэйсы не зьяўляюцца 
прыбытковымі. Кампанія нясе ўсё 
большыя страты з прычыны паста-
яннага росту цэнаў на авіяцыйнае 
паліва.

Рэйсы ў Менск і паўночную 
сталіцу Расеі будуць спыненыя, 
хутчэй за ўсё, з пачатку зімовага 
лётнага сэзону. 

Зь Менску ў Тэль-Авіў надалей 
можна будзе дабрацца на самалё-
тах нацыянальнай авіякампаніі 
«Белавія». 

ГРАМАДЗТВА Ű
За Таню Казыру 
пакараем іншых  
дзетак

Беларускія дзеці ня змогуць 
выехаць на адпачынак 
ня толькі ў Злучаныя 
Штаты Амэрыкі, але і ў 
Нямеччыну ды Галяндыю.

Гэта адказ беларускіх уладаў на 
ўчынак беларускай школьніцы Тані 
Казыры, якая адмовілася вяртацца 
дадому з Амэрыкі. 

Днямі пра тое, што беларускія 
групы не прыедуць на заплянаваны 
на бліжэйшыя тыдні адпачынак, 
паведамілі арганізатары чарно-
быльскіх праграмаў у Нідэрляндах 
і Нямеччыне.

Як падаюць галяндзкія інфарма-
цыйныя агенцтвы, з гэтай нагоды 
кіраўнік замежнапалітычнага ве-
дамства Каралеўства Нідэрляндаў 
Максім Фэрхаген выклікаў на раз-
мову амбасадара Беларусі ў Гаазе 
Алену Грыцэнку. Міністар адзна-
чыў, што арганізатары адпачынку 
чакаюць беларускіх дзяцей. 

Пра праблемы з далейшым аз-
дараўленьнем беларускіх дзяцей у 

Нямеччыне заявіў Гісбэрт Гірынг, 
адзін з кіраўнікоў чарнобыльскай 
праграмы ў горадзе Ена. Ён паве-
даміў, што 14 верасьня саксонскія 
ініцыятывы меліся прыняць у сябе 
дзяцей з Краснапольскага раёну. 
Аднак днямі ў тэлефоннай гутар-
цы зь беларускімі чыноўнікамі 
нямецкія арганізатары пачулі пра 
пэўныя цяжкасьці.

КУЛЬТУРА Ű
Чацьвертая аўдыёкніга 
Ул. Арлова

У дыскарнях можна ўжо 
пытаць пра чарговую 
аўдыёкнігу Ўладзімера  
Арлова.

На чацьвер-
тым дыску про-
зы беларускага 
пісьменьніка 
зьмешчаныя 
папулярныя 
гістарычныя 
апавяданьні, 
а таксама апо-
весьць «Сны 
імпэратара».

Тэксты чытае аўтар падручнікаў 
па сцэнічнай мове й беларускiм 
літаратурным вымаўленьні Андрэй 
Каляда.

There are various sites devoted to events in 
Belarus, which are, however, little known in 

Western Europe, and among people dealing with 
politics towards Belarus who do not understand 

the Russian or Belarusian languages.
The site belarus-live fills this gap. The site 
allows to order weekly reception of news 
in English, Polish, Belarusian, Russian.

